Тема: "Ишеттем мин кичә: берәү җырлый чын безнеңчә матур, милли көй..."
Максатлар: 
1) Укучыларны Габдулла Тукайның шигырьләре белән таныштыру, шагыйрьнең тормыш юлы һәм иҗаты турында аларның белемнәрен баету;

2) Укучыларда шагыйрь иҗатына кызыксыну уяту; тел байлыкларын арттыру логик фикерләү сәләтен үстерү;

3) Шигырьләре аша укучыларда бу шәхескә, иҗатына ихтирам һәм соклану хисләре тәрбияләү.

Дәрес тибы: Әдәби әсәрләрне өйрәнү һәм анализлау дәресе.
Материал: Г.Тукай. Сайланма әсәрләр. 2 томда. Т.1. – Казан: ТКН, 2006. 
Җиһазлау: Г. Тукай портреты, шагыйрьнең китапларыннан   күргәзмә, Г.Тукай иҗаты турында  презентация, “Әллүки”, “Тәфтиләү” җырлары,  “Әллүки” шигыренең аудиоязмалары, укучыларның чыгышлары өчен әзерләнгән җиһазлар.
Эпиграф: “Тукай – хәтта һәрбер авазның ритмик һәм музыкаль берәмлеген сизеп, үлчәп иҗат иткән шагыйрьләрнең иң күренеклесе” (Г.Халит).
Дәрес планы

I. Оештыру өлеше.

1. Исәнләшү. Укучыларның дәрескә әзерлекләрен тикшерү.

2. Уңай психологик халәт тудыру.

3. Балаларны барлау.
II. Яңа материал өйрәнү.
1. Г.Тукай һәм музыканың бәйләнеше турында сөйләшү.

2. Укучыларга шагыйрьнең тормышыннан бер өзек китерү.

3. И.Шакиров башкаруында “Милли моңнар” җырын тыңлау.
4. Укучылар белән әңгәмә кору, җыр тыңлаганнан соң тәэсирләр белән уртаклашу.

5. Шигырьнең язылу тарихын сәхнәләштереп күрсәтү.

6. Ф.Галимуллин башкаруында шигырнең аудиоязмасын тыңлау, укучыларның әсәрне тагын бер кат үз эчләреннән укып чыгу.

7. Сүзлек белән эшләү.

8. Әсәрне анализлый башлау. Укучылар белән әңгәмә кору. 

9. Шигырьдәге лирик герой, аның хис-кичерешләрен билгеләү. Җырлаучы образы, көй турында әңгәмә алып бару.

10. Әсәрне халык җыры белән чагыштыру.

11. Нәтиҗә ясау.

12. Г.Тукайның башка әсәрләре турында әңгәмә кору.

13. Г.Тукайның “Өзелгән өмет” шигырен өйрәнә башлау.

14. “Казан егетләре” төркеме башкаруында “Тәфтиләү” аудиоязмасын тыңлау.
15. Әсәрнең язылу тарихын кыскача яктырту.

16. М. Латыйфуллинның “Курайчы малай” повестеннан бер өзекне сәхнәләштерү.

17. Укучыларның берсе “Өзелгән өмет” шигырен кычкырып укый.

18. Сүзлек белән эшләү.

19. Әсәрне анализлый башлау. Укучылар белән әңгәмә кору. 

20. Шигырьдәге лирик геройны билгеләү.
21. Әсәрдә “әни” образын анализлау.

22. Әсәрдә “саз” символын карап үтү.
23. Әсәрдәге язмышлар сурәтләүен карап үтү.

24. “Өзелгән өмет” шигырен җыр буларак карау.

III. Йомгак.

1. Нәтиҗә ясау.

2. Өй эшен бирү.
3. Укучылар белән саубуллашу.

Дәрес барышы

Укытучы: Исәнмесез, балалар! 
Укучылар: Исәнмесез!

Укытучы: Барыгыз да килеп җиттеме, авыручылар юкмы? Сыйныфта кем дежур?
Укучы: Бүген сыйныфта мин дежур. Сыйныфта барысы да бар.

Укытучы: Рәхмәт! Бик яхшы. Алайса дәресебезне башлап җибәрик. Без бүген сезнең белән  Габдулла Тукай тормышында зур урын алып торган милли көй, музыка һәм халык җырлары турында  сөйләшербез. 
Күз алдыбызга китерик, укучылар... Казанның "Амур" кунакханәсендә бер бүлмә. Шагыйрь, кызу мичкә аркасын терәп, җылынырга тырыша. Ул шулай сәгатьләр буе җылына. Шунда янында калган дустына сүз куша: "Я башкорт, җырлаек әле"... Шагыйрь "җырлаек"ны башкорт акценты белән әйтергә тырыша. Дустын ул, Уфа ягы, Ашказар буеннан булганга, башкорт булмаса да, шулай дип атый. Мондый очрашуларда алар һаман шул "Әллүки"не җырлыйлар...
Ишеттем мин кичә: берәү җырлый

Чын безнеңчә матур, милли көй...

Балалар, ә хәзер Илһам Шакиров башкаруында "Милли моңнар" җырын тыңлыйк. 

Аудиоязма тыңлана.
Укытучы: Көй, ишеткәнегезчә, сүзләре белән дә, моңы белән дә, сихерләп өздереп-өздереп яңгырый. Көй фонында шагыйрьнең үзен күз алдына китереп карыйк. Аның йөзе, утырып тору рәвешләре нинди? 

Укучы: Ул мичкә терәлеп утыра, бәлки авыруы аркасында туңып, җылына алмыйдыр. Йөзе сагышлы, борчулы. Шагыйрь, күзләрен еракка төбәп, уйланып утыра.
Укытучы: Рәхмәт. Мин сезнең белән килешәм, укучылар. Ә сез бу шигырьнең язылу тарихын беләсезме? Аның тарихы икенче бер мәшһүр татар шагыйре Сәгыйть Рәмиев белән бәйле. 

Укучылар чыгышы.
Хикәяләүче-укучы: Г.Тукайның “Милли моңнар” шигыре кырыс елларда, 1909 елда иҗат ителә. Мөхәммәт Гали истәлекләренә караганда, “Болгар номерларында” яшәгән вакытта күрше бүлмәләрнең берсендә Тукай җыр ишетә. Нечкә күңелле, шигъри җанлы Тукайга ул моң көчле тәэсир итә. Ирексездән шагыйрь җыр яңгыраган бүлмәне эзләп китә. Ул Сәгыйть Рәмиев бүлмәсе булып чыга.
Бер укучы (Сәгыйть Рәмиев) өстәл артында, язып утыра. “Әллүки” көенә җырлый. Тукай булып киенгән укучы, аның “бүлмәсенә” очып керә.

Тукай: Аһ, туган, нинди көй җырлыйсың син? Синең җырың минем аяк буыннарына китте!

Сәгыйть Рәмиев: Бу көй була Әллүки!
Тукай кулларын күкрәгенә куеп, Сәгыйть Рәмиев янындагы буш урындыкка утыра.

Хикәяләүче-укучы: Шуннан соң Тукай романтик эчтәлекле “Милли моңнар” шигырен яза.
Укытучы: Рәхмәт, балалар. Бу шагыйрьнең язылу тарихы шуннан гыйбарәт булды. Балалар, бу әсәрнең камиллегенә, матурлыгына тагын бер кат төшенер өчен, хәзер шигырьне Фоат Галимуллин башкаруында тыңлыйк. Аннары әсәрне үз эчегездән тагын бер кат укып чыгарсыз.
Аудиоязма тыңлана.

Укытучы: Укучылар, укып чыктыгызмы? Бу шигырь чынлап та үзе үк җырлап тора, шулай бит? Әсәрдә аңлашылмаган сүзләр очраткансыздыр. Шуның өчен тактага эленгән карточкаларга игътибарны юнәлтик әле. 
Сүзләр һәм аларның аңлатмалары язылган слайд күрсәтелә.
Тәкъдир – язмыш.

Михнәт чигү – газап күрү, авыр вакыйгалар аша үтү.

Кардәш – туган кеше, бик якын дус.

Укытучы: Аңлашылмаган сүзләрнең мәгънәләрен ачыклагач, без инде, укучылар, әсәр турында фикер дә йөртә алабыз. Укучылар, сезнең фикерегезчә, әсәрдә нәрсә гәүдәләнә?
Укучы: Шигырьдә халыкның ачы язмышы, моң-сагышлары белән сугарылган җыр тәэсирендә туган шагыйрь уйлары, хис-кичерешләре гәүдәләнә.
Укытучы: Дөрес, рәхмәт. Балалар, әсәрнең лирик герое кем һәм ул нинди хисләр кичерә икән?

Укучы: Лирик герой – автор. Ул сагыш хисе кичерә, уйлана, борчыла.

Укытучы: Әйе, рәхмәт. Сагышның сәбәбе нидә икән соң, укучылар?

Укучы: Минемчә, сәбәбе – хәтер яңару. Лирик геройның хәтере яңара: татар халкы өч йөз ел изелгән, күп михнәтләр күргән. Ата-бабаларының изелеп яшәве лирик геройда сагыш хисләре уята.

Укытучы: Әйе, бик дөрес. Рәхмәт. Тарих битләренә күз салсак, татар халкының мескен булып торуының сәбәбе – 1552 елда Явыз Иван тарафыннан җиңелеп, үз бәйсезлеген югалту вакыйгасына барып тоташа. Күп гасырлар буена көче белән дан тоткан Тарихи Болгар дәүләтен, Агыйдел буйларын искә төшереп, лирик герой шул уйлары белән юана. Шул сәбәпле ул, җырны ишеткәч, “түбән дөнья уйларын” ташлап тора, ягъни ул шәхси кайгыларын онытып тора. Ә ул җыр, көй нинди ул? Ул ни өчен лирик геройга шулкадәр тәэсир итә соң?

Укучы: Ул "матур", "милли", "зарлы", "моңлы", "өзелеп-өзелеп кенә әйтеп бирә", "милли хисләр белән ялкынланып", "сызлып-сызлып чыга". Җырның эчтәлеген халык моң-зары, тарихы тәшкил итә.
Укытучы: Дөрес, рәхмәт. Милли көй лирик геройда үз халкы белән горурлану хисе тудыра. Ул әсәрдә явыз көч һәм тәртипләргә нәфрәт белдереп, үз халкын хокуклы, бәхетле, азат итеп күрү теләге белән янган, халык язмышы өчен җан атучы олуг бер шәхес, үз халкының улы булып күз алдына килә. Әсәрдә тагын бер кеше образы бар. Ул җырчы. Җырчы (җырлаучы) нинди образ?
Укучы: Ул да, лирик герой кебек, үз язмышын халык язмышы белән бәйләгән бер зат булып күз алдына килә.

Укытучы: Фикерең белән килешәм, рәхмәт. Юкка гына аңа лирик герой “кардәш” дип дәшми. Ул аны үзенә тиң күрә, аны милләттәше дип саный, шулай бит, укучылар?

Укучылар: Әйе.

Укытучы: Җырлаучыны сез ничек күз алдына китерәсез, балалар?

1нче укучы: Минемчә, ул гади бер кеше.

2нче укучы: Ул халык арасыннан чыккан кеше, минем фикеремчә. Андый кеше милләт язмышын кайгырта, аның киләчәге трында уйлана.
Укытучы: Бик дөрес, укучылар. Әсәрнең төзелешенә күз салыйк. Игътибар иттегезме икән. Шагыйрь шигыренең исем астына "Зиләйлүк" көенә дип язган. Ни өчен дип уйлыйсыз? Җавап бирә алмасагыз, шигырь строфаларындагы иҗекләрне санап карыйк. Ягез, берегез санап үтсен.
Укучы иҗекләрне саный.

Укытучы: Ничә иҗек килеп чыкты?

Укучы: Беренче һәм өченче юларда – 10, икенче һәм дүртенче юлларда – 9.

Укытучы: Ярый. Ә хәзер шигырьне халык җыры белән чагыштырып карыйк. Мин сезгә иҗекләп татар хылык җырыннан бер строфа укырмын, сез санап барыгыз.

Кара да г(ы)най урман уртасында (10)
Төлке уйный торган җирләр бар; (9)
Типсен безнең йөрәк, сүнмәсен дәрт, (10)
Дәртлеләргә якты юллар бар... (9).
Күпме булды?

Укучы: Беренче һәм өченче юларда – 10, икенче һәм дүртенче юлларда – 9. 

Укытучы: Күрдегезме, балалар? Ритм, рифмасы җырга якын, көйгә салынып тора. Әсәр төзелеше ягыннан озын көйләргә җырлана торган халык җырларының охшаш икән. 
Укучылар: Әйе.
Укытучы: “Тукай шигырьләренең укучыны сихерли торган хосусиятләреннән берсе – аларның гадәттән тыш музыкаль булуларыдыр. Тукай шигырьләре үзләреннән-үзләре укылалар”, - ди әдип Гали Рәхим. 
Тик шагыйрьнең “Милли моңнар” шигыреннән башка җыр булып халык арасында таралган әсәрләре шактый. Алар шулкадәр халыклашып беткән ки, кайвакыт хәтта аларның шагыйрь иҗат иткәне сизелми дә. Аларда һәркем үз күңелендәге хисләргә аваздашлык таба.

Укучылар, Г.Тукай шигырләренең кайсыларына көй язылган? Нинди җырларны беләсез?
1нче укучы: “Туган тел”. Ул татар халкының һәм теленең гимны да булып тора.

Укытучы: Әйе, бик дөрес. Рәхмәт.

2нче укучы: “Туган авыл”, “Карлыгач”.

3нче укучы: “Бала белән күбәләк” шигыренең дә көе бар.

Укытучы: Бик дөрес җавап бирдегез, балалар. Чыннан да, бу җырларга көй язылган һәм алар бүгенге көнгә кадәр әдәби кичәләрдә, төрле концертларда башкарылалар.

Ә без, укучылар, көй язылган тагын бер әсәрен   ̶  “Өзелгән өмет” шигырен карап үтәрбез. Бу әсәр хәсрәт белән сугарылган. Без моны әсәрнең исеменнән үк күрә алабыз. Өзелгән өмет. Укучылар, сезнең фикерегезчә, нәрсә ул өмет?
1нче укучы: Өмет ул – нәрсәгәдер ышану, нидер көтү дип уйлыйм.

2нче укучы: Минемчә, өмет ул – үз теләкләреңнең чынга ашуын көтү.
Укытучы: Сезнең фикерләрегез белән киләшәм, балалар. Өмет кешене яшәтә, алга әйди, бер урында туктап калырга бирми. Ә безнең шагыйребез өметен өзелгән ди. Бу сүзләрнең сәбәбе нидә икән? Моны белер өчен башта “Казан егетләре” музыкаль төркеме башкаруында аудиоязманы тыңлап үтик.
Аудиоязма тыңлана.

Укытучы: Укучылар, бу аудиоязманы тыңлап үткәннән соң сездә нинди тәэсирләр калды?

1нче укучы: Җыр төшенкелек, хәсрәт белән сугарылган.

2нче укучы: Бик моңлы, матур җыр. Уйланырга мәҗбүр итә.

3нче укучы: Бик эчтәлекле әсәр, кешенең тормышында булган өмет беткән чакларны сурәтли.

Укытучы: Дөрес, балалар. Рәхмәт җавапларыгыз өчен. Чынлап та, бу әсәр шагыйрьнең авыр чакларында язылганга күрә, ул шундый хисләр белән тулы. “Милли моңнар” шигыреннән бер ел соңрак язылган бу әсәр без өйрәнеп үткән шигырьгә охшаш. Тик “Өзелгән өмет”тә “Милли моңнар”дагы сагыш хисе үсә, зурая һәм кайгы, хәсрәт рәвешендә бирелә. Бу шагыйрьнең сәламәтлеге начар булуына да бәйле була. Г.Тукай үпкә авыруы белән авырый, күзгә күренеп көннән көн начарая. Бу вакытта нибары 24 яшендә булган Тукай үзенең тормышының яртысы үтте дип саный. Ләкин көчле рухлы әдибебез яшәргә омтыла, тырыша, иҗат итә. 
Балалар, беләсезме икән, “Өзелгән өмет” шигыренә көй Тукай үзе исән чагында ук табыла. Ул “тәфтиләү” була. Истәлекләргә караганда, шагыйрьнең үз шигырен җыр буларак та башкаруы да билгеле. Бу күренешне без Мәгъсүм Латыйфуллинның “Курайчы малай” повестендә күрергә була. Бу повестьта безнең күренекле композиторыбыз Заһидулла Яруллин, аның балачагы, үсмер чагы, татар дөньясының мәшһүр кешеләре, шул исәптән Тукай, белән танышулары һ.б. турында сөйләнә. Һәм әсәрнең “Тукай маршы” бүлегендә татар яшьләрен берләштерүче оешма – шәрык клубының бер кичәсе сурәтләнә. Балалар, әйдәгез без дә аңа күз салыйк.
Укучылар чыгышы.

Бер өстәл артында 4 укучы утыра, үзара сөйләшәләр. Аларның берсе Г.Тукай ролен башкара. Алар янында 2 укучы басып тора. Заһидулла Яруллин булган укучы пианинода уйнаган кыяфәт ясый. “Каз канаты” җыры яңгырый. Җыр беткәч, тамашачылар кул чаба. З.Яруллин урыныннан торып, баш ия. Тукай янына килә.

З.Яруллин: Дустым, минем бер үтенечем бар. Мин уйныйм, ә  син җырла әле!

Утыручылар: Дөрес, дөрес!

З. Яруллин “пианино” янына барып утыра, Тукай артыннан барып, янына баса. Кинәт композитор торып китә.

Тукай: Тукта, Заһидулла әфәнде, уйнамыйсыңмыни миңа?

З.Яруллин: Мин картайдым инде, әнә шәкертем уйнасын.
Тукай: Яшь музыкантларны яратам мин.

З.Яруллин: Әйдә әле, Салих энем, утыр пианино артына.

Бер укучы өстәл артыннан торып, “пианино” артына утыра.

Тукай: Әйдә, энем, “Тәфтиләү”не сыздырып җибәр әле!

Музыка яңгырый. Композитор кинәт йөзендә үзгәрә. 
Тукайга омтыла, тик кире уйлый.

З.Яруллин (акрын гына): Тукайны җырлату хата бит! Үпкә авыруы... Ярамый...  Нишләргә? Берәр хәйлә табып аны туктатыргамы?.. Мөмкин түгел. Бүлдергәнне яратмый ул...

Тукай (авырлык белән җырлый): И мөкаддәс моңлы сазым! уйнадың син ник бик аз? (ютәлләп куя). Син сынасың, мин сүнәмен... айры... ла... быз, ахры...сы... (буыла-буыла ютәлли, йөзен куллары белән каплый, “пианино”га каплана).

Барысы да “ах” итеп урыннарыннан торып басалар. Тукайны чолгап алып, алып чыгып китәләр.
Укытучы: Бик зур рәхмәт, балалар! Күргәнегезчә, Г.Тукай милли көйләрне ләззәтләнеп тыңларга гына түгел, ә үзе җырларга да яраткан. Шул үпкә авыруы сәбәпле кенә җырлау аңа авыр бирелгән. Шуны әйтеп үтәргә кирәк, Заһидулла Яруллин Тукай үлеменнән соң үзенең иң популяр әсәрләреннән берсен – “Тукай маршы”н яза.
“Өзелгән өмет” әсәренә кайтыйк. Укучылар, сез инде, аудиоязма һәм Тукайның үзен дә тыңлап үттегез. Ә хәзер шигырьне кычкырып, сәнгатьле итеп укып чыгыйк. Кайсыгыз укып китә?

Бер укучы шигырьне кычкырып укый.
Укытучы: Рәхмәт. Әсәр белән танышканнан соң, сүзлек дәфтәрләрен ачып, аңлашылмаган сүзләрне теркәп куйыйк.

Сүзләр һәм аларның аңлатмалары язылган слайд күрсәтелә.

Саз – музыкаль корал.

Әшьялар — әйберләр.  

Һилал — яңа туган ай. 

Тәбәссем — елмаю. 

Кәррә — тапкыр.

Укытучы: Язып куйдыгызмы, балалар? Яхшы. Хәзер, укучылар, уйлап карыйк әле. Шигырьдәге лирик герой кем икән? Ул Тукай белән якынмы?
Укучы: Лирик герой Тукай белән бик якын тора. Чөнки авыр хисләр кичергән лирик герой өметсез авторга бик якын.

Укытучы: Рәхмәт, җавабың бик дөрес. Лирик геройның күңеле үзенә урын табалмый, интегә. Ниләр турында уйлана ул?

1нче укучы: Ул милләт, аның язмышы турында уйлана.

2нче укучы: Аның мәхәббәте дә юк, сөйгән яры юк. Ул шул турыда да уйлана.

3нче укучы: Лирик герой әнисен искә төшерә, аны сагына. Ул күп югалтулар кичергән.
Укытучы: Киләшәм сезнең белән, балалар. Җавапларыгыз бик дөрес. Лирик герой үзен читлектә кебек хис итә.  Моның сәбәбе нәрсәдә икән? Ничек уйлыйсыз?

Укучы: Минемчә, лирик герой ирек ярата. Тик ул үзен югалтулар аркасында читлектәге кош кебек хис итә.

Укытучы: Дөрес, рәхмәт. Чынлап та, “дөнья читлеге”ндә яши безнең героебыз. Ул үзен чит кеше итеп саный. Дөнья аны “тоткын” иткән. 
Игътибар иткәнсездер, укучылар, әсәрдә әни образы бик көчле итеп бирелгән. Тик, кызганычка каршы, лирик геройның әнисе гүр иясе инде. Балалар, лирик геройның әнисенә мөнәсәбәте нинди?

1нче укучы: Лирик герой әнисен бик ярата, сагына. Кабере янында елый.

2нче укучы: Ул аны тормыш юлын яктыртучы дип атый.

3нче укучы: Кабере янында булса да, шагыйрь юаныч ала.

Укытучы: Сезнең җавапларыгыз белән тулысынча килешәм, балалар. Әни һәрберебез өчен изге кеше. Һәм бу әсәрнең лирик герое өчен дә бу нәкъ шулай. Әнисенең кабере аның өчен изге урын, ул анда бөтен кайгыларын читкә куеп, тынычлана ала. Инде күргәнсездер, әсәрдә бик күп символлар бар? Шуның кайсысы лирик геройның иҗатын символлаштыра икән?
Укучы: Мин, лирик геройның иҗатын саз символлаштыра дип уйлыйм. Тик ул сынган, димәк, лирик геройның да иҗаты “сынган” булып чыга.

Укытучы: Бик дөрес. Рәхмәт. Укучылар, без бу әсәрдә берничә язмыш күрәбез: аерым бер кеше язмышы, милләт язмышы һәм гомумкешелек язмышы. Алар арасында кайсысы көчлерәк бирелгән дип уйлыйсыз?

Укучы: Әсәрдә аларның һәрберсе дә бик көчле итеп бирелгән дип саныйм. Чөнки шигырьдә без аның барысын да тоябыз, күрәбез.

Укытучы: Рәхмәт җавабың өчен. Башкаларның бүтән фикерләре юкмы? Баргыз да килешәсез иптәшегезнең җавабы белән, әйеме? Мин дә килешәм. Әсәрдә бу өч язмышны бер-берсеннән аерып булмый. Аларның һәрберсе үз урынында һәм үзенә генә караган проблемаларны ачалар. 

Балалар, нишләп соң бу әсәр халыкның яратып җырлый торган җырларның берсе булып киткән? Нинди фикерләрегез бар?

1нче укучы: Минемчә, бу гомумән татар халкының җыр-моңга гашыйк булуыннан киләдер.

Укытучы: Ярар, рәхмәт. Башкалар ничек уйлый?

2нче укучы: Бәлки бу татар халкының авыр тарихына да бәйледер. Без инде әйтеп киткәнебезчә, әсәрдә милләт язмышы да урын алган.

3нче укучы: Тукай әсәрләре халыкка бик якын булганлыктан дип тә әйтергә була, минемчә.

Укытучы: Фикерләрегез бик кызыклы. Без төрлкчә фараз кыла алабыз, ләкин шунысы мөһим булып кала: “Тәфтиләү” көенә җырлана торган бу моңлы җыр хәзерге көннәрдә дә халык арасында популяр.

Нәтиҗә ясыйк, укучылар. Әдипнең күп әсәрләренә көй язылуы иң әүвәл халык авыз иҗатына, бигрәк тә җыр сәнгатенә, рух байлыгына нигезләнеп иҗат итүеннән килә. Габдулла Тукай шигырьләренең үзләреннән-үзләре җырлап торуларына игътибар иткәнсездер, балалар. Моны икенче төрле музыкальлек дип тә атыйлар.

Шулай итеп, без бүген сезнең белән Габдулла Тукайның “Милли моңнар” һәм “Өзелгән өмет” әсәрләрен карап үттек, аудиоязмалар тыңладык, Тукай тормышының кайбер моментларын сәхнәләштердек. 

Иҗатыннан күренгәнчә, Г.Тукай халыкның яшәешен, әхлакый сыйфатларын шушы халык җәүһәрләреннән башка күз алдына да китермәгән.  Ә халык авыз иҗаты исә телдән телгә күчеп, буыннар буенча хәтергә уелып калган тиңсез бай хәзинә. Җырлар бигрәк тә халык тормышындагы авыр моментларны җиңәләйтергә, шатлыкны тагын да зурайтырга булышалар. Гомумән, татар халкы җыр белән яши һәм эшли. Һәм Г.Тукай иҗаты да татар халкы тарихының бер өлеше булып тора.
Укучылар, бүгенгә дәресебез тәмам. Өй эшен сез слайдта күрә аласыз. Икенче дәресебезгә “Милли моңнар” шигырен яттан өйрәнегез, сәнгатьле итеп сөйләргә әзерләнегез.

Чыгарга мөмкин. Сау булыгыз, балалар!

